
2026ko maiatzaren 6a
Desgaitasuna duten Pertsonen Eskubideei buruzko Nazioarteko Konbentzioaren Egun Nazionala Espainian  

"Desgaitasuna duten Pertsonen Eskubideei buruzko Konbentzioaren Hogeigarren Urtemuga: gida bat, konkista kolektibo bat eta etorkizuneko promesa bat”

CERMI Mugimenduaren Manifestua

Maiatzaren 3a Desgaitasuna duten Pertsonen eskubideei buruzko 2006ko abenduaren 13ko Nazioarteko Konbentzioaren Egun Nazionala da Espainian, Ministroen Kontseiluak halaxe erabakita, CERMIk iradokita. Horrela, gogorarazi nahi da zer egunetan sartu zen indarrean Estatu kide guztietan (Espainia, barne) giza eskubideei buruzko nazioarteko itun hori. Egun Nazionalaren xedea da desgaitasunari buruzko ezagutza sortzea eta desgaitasunaren instantzia, operadore, eragile eta interes talde guztietan kontzientzia eragitea, hura giza aniztasunaren zati duin eta baliotsua baita, eta giza eskubideen aldetik bakarrik ulertu eta jorratu behar da. 

2026an hogei urte bete dira nazioarteko itun historiko hori onetsi zenetik. Konbentzioak paradigma aldaketa ekarri zuen desgaitasuna mundu osoan ulertzeko modura. 

Konbentzioak behin betiko errotu zuen desgaitasuna giza eskubideei dagokien kontua delako ikuspegia, desgaitasuna duten pertsonak eskubide guztien jabe direla aitortu baitzuen eta, era berean, beren bizitzari buruzko erabakimena dutela, bai eta gizartean besteekiko baldintza berdinetan parte hartzeko gaitasuna ere. Hau da, pertsonen aldeko ikuskera integrala hartu zuen aintzat, ez soilik haien premia materialei erantzuteko, begirada haien arlo emozionalean ere jarrita. 

Hogei urte geroago, CERMIk urtemuga ospatu nahi du, mugarria baita denon arteko aurrerapenean; horrenbestez, erdietsi diren lorpenak aitortu eta erabateko inklusio eraginkorrarekin dugun konpromisoa indartu nahi dugu. 

Konbentzioak benetako disrupzioa eragin zuen giza eskubideak nazioartean babesteko orduan eta, halaber, sakon eraldatu zuen desgaitasunari buruzko ikuspegi tradizionala. Izan ere, laguntzan edo medikuntza hutsean oinarritutako ikuspegien aurrean, beste era bateko ereduaren funtsak ezarri zituen, berezko duintasunean, norberaren autonomian, aukera berdintasunean, irisgarritasun unibertsalean eta desgaitasuna duten pertsona guztien erabateko parte-hartze sozialean oinarrituta, desgaitasuna duten emakumeen eta neskatoen parte-hartzea ere barne harturik. 

Nazioarteko tresna juridiko lotesle horri esker, desgaitasunak ikusezin izateari utzi zion giza eskubideen sistema globalean eta, handik aurrera, askoz ere leku nabarmenagoa izan zuen politika publikoetan, legedian eta kontzientzia sozialean. 

Konbentzioa, halaber, tresna onuragarria izan da botere publikoen jarduketarako, esparru egonkorra ahalbidetu baitu legeak, politikak eta erabaki publikoak hainbat printzipiorekin bat orientatzeko: berdintasuna, inklusioa, irisgarritasun unibertsala eta parte-hartzea. Haren ekarpenak, gainera, bazterkeriaren aurkako babesa ahalbidetzeaz gain, ekintza publiko proaktiboagoa, zeharkakoagoa eta eraldatzaileagoa bultzatzen du. 

Bi hamarkada horietan, Konbentzioak aldaketa esanguratsuak bultzatu ditu eta, ondorioz, desgaitasuna duten milioika pertsonaren eta senideren baldintzak hobetu dira. Aurrerapen esanguratsuenen artean, honakoak dira nabarmentzekoak: 

1. Aitortza juridikoa eta eskubideen babesa; herrialde askotan lege erreformak egin baitira berdintasuna bermatzeko eta desgaitasunean oinarritutako bazterkeriari aurre egiteko. 

2. Are gehiago parte hartzen dute desgaitasuna duten pertsonek eta haien ordezkaritza-erakundeek gobernantzan eta politika publikoen prestaketan, honako printzipio hau finkatuta: “deus ere ez desgaitasuna duten pertsonen gainean, gu gabe”.

3. Aurrerapenak izan dira irisgarritasun unibertsalean; horri esker oztopoak ezabatu dira pixkanaka espazio fisikoetan, teknologikoetan, komunikatiboetan eta kognitiboetan. 

4. Sarbide handiagoa hezkuntza inklusiboan, enpleguan eta gizarte babesean, autonomia oinarritzeko funtseko osagaiak baitira. 

5. Beregain bizitzeko eta komunitatean sartua izateko eskubidearen aitortza, laguntza pertsonalizatuetan eta mailakako desinstituzionalizazio prozesuetan oinarritutako ereduak sendotuta; horretarako, nahitaezkoa da autonomia sustatuko duten baliabide eraginkorrak izatea eskura, eta erabakietan parte hartzeko bideak izatea. 

6. Gizartea are gehiago kontzientziatu da, eta hori lagungarria izan da pertzepzioak aldatzeko, aurreiritziak ezabatzeko eta giza aniztasunaren balioa aitortzeko. 

Ekintza bateratuari esker erdietsi dira lorpenak, batera aritu baitira instituzio publikoak, nazioarteko erakundeak, gizarte zibil antolatua eta, bereziki, desgaitasunaren elkarte mugimendua. Enpresek, halaber, funtsezko gizarte-eragileak diren aldetik, eginkizun erabakigarria izan dute Konbentzioak aitorturiko eskubideak gauzatzeko orduan, lan inguruneak, ondasuna eta zerbitzuak irisgarri bihurtuz. Haien inplikazioa, halaber, funtsezkoa izan da erantzukizun partekatuak aurrera jotzeko orduan, inklusioa eta giza eskubideak haien jardueraren erdigunera ekarrita. 

Espainian, Konbentzioa esparru egokia izan da lege erreformak eta politika publiko zehatzak bultzatzeko, desgaitasuna duten pertsonen eskubide berdintasuna eta ez-diskriminazioa bermatze aldera. CERMIk ordezkatzen duen mugimenduak funtsezko eginkizuna bete du Konbentzioaren aplikazioaren sustapenean, defentsan eta hura monitorizatzeko orduan,  haren jarraipena egiteko mekanismo independentea izan baita, 2011tik hona. 

Hainbat arlotan sartu da giza eskubideen ikuspegia, hala nola gaitasun juridikoan, irisgarritasunean, hezkuntza inklusiboan, genero berdintasunean, gizarte babesean eta parte-hartze politikoan, eta horrek aurrerapen nabarmenak eragin ditu gizarte bidezkoago eta inklusiborantz. 

Aurrerapenak aurrerapen, bideak jarraitzen du, Konbentzioaren erabateko betekizuna oraindik ere erronka baita. Izan ere, badiraute oztopo ikusgarriek eta ikusezinek, baita desberdinkeriek eta bazterkeria egoerek ere; zenbaitetan, estigma jakin batek sortuak, hots, desgaitasuna duten pertsonek beren eskubideak erabiltzea eta erabakiak hartzeko prozesuetan baldintza berdinetan sartuak izatea eragozten dituen estigmak eragindakoak. Hori ikusirik, beraz, konpromiso kolektiboa mantendu eta indartu beharra dago. 

Horrenbestez, ospakizuna izateaz gain, hogeigarren urtemugak izan behar du Konbentzioa inspiratu zuen bulkada eraldatzailearen berrespena. 

CERMIk berresten du irmo jarraituko duela lanean Konbentzioaren printzipioak lorpen bihurtzeko eta desgaitasuna duten pertsona guztien eguneroko bizitzara ekartzeko. Pertsona guztien duintasuna, berdintasuna eta inklusioa bermatzen dituen gizartea baita egiazki gizarte demokratikoa. 

Konbentzioa oraindik ere da gida, konkista kolektiboa eta etorkizuneko promesa. 

www.cermi.es
www.fundacioncermimujeres.es

